
Bismilla Hirrahman Nirrahim

Alhamdulillah Hirabbi A’lamin

Waasolah Tuwassalam Mua’ala Ashrafi

Anbiya Iwal Mursalin

Waa’la Alihi Wa Asshobihi Ajmain

Assalammualaikum Warahmatullah Hiwabarokatuh

dan salam sejahtera

Tuan-puan yang dihormati sekelian,

Pertama-tamanya saya ingin memanjatkan kesyukuran kepada Allah S.W.T. kerana dengan izinNya, serta tawfiq dan `inayahNya saya telah dilantik sebagai Pro-Canselor Universiti Teknologi Malaysia pada tahun ini.

Dengan rendah hati dan sepenuh tawadhu’, saya menerima perlantikan ini atas dasar dan niat saya semata-mata untuk memberi sedikit sumbangan idea dan masa saya kepada Universiti ini yang merupakan pusat sumber ilmu sains dan teknologi terulung kepada masyarakat dan bangsa Malaysia. Terima kaseh saya yang tidak terhingganya kepada pihak pengurusan UTM, Kementerian Pendidikan Malaysia dan junjung kaseh saya juga Kebawah Duli Yang Maha Mulia Baginda Tuanku Canselor yang telah berkenan dengan perlantikan ini.

Saudara-saudari yang saya kasehi sekelian,

Tahniah dan syabas di atas kejayaan cemerlang saudara-saudari memperolehi Ijazah atau Diploma setelah beberapa ketika di kampus Universiti ini, menggadaikan masa, memerah otak dengan ketahanan jiwa dan mental serta berkat ketabahan dan azam yang tinggi. Kecemerlangan dan kejayaan saudara-saudari itu adalah juga kejayaan ibu-bapa dan Universiti, dan ia menjadi kebanggaan masyarakat yang sentiasa mengharapkan keceriaan dan persediaan minda dan mental generasi muda yang bakal menerajui negara di masa hadapan dengan lebih berjaya dan produktif.

Saudara-saudari sekelian,

Sebagai ibu dan saya menganggap saudara-saudari sebagai anak-anak bangsa yang bertuah, saya kira amat sesuai pada ketikanya ini saya mengajukan beberapa nasihat dan perangsang, sebagai bekalan saudara-saudari mengharungi alam baru, alam pekerjaan yang lebih mencabar, di arena persaingan merebut posisi dan populariti sama ada di sektor awam mahupun sektor swasta, dan di dalam masyarakat kita Malaysia yang bersifat informatif dan peka kepada setiap pembaharuan idea dan visi untuk membangunkan negara. 

Di dalam apa jua keadaan pun, sama ada kita telah berjaya atau sedang disanjung kerana ketokohan, kebijaksanaan, kepakaran dan kebolehan kita, kita tidak boleh sekali-kali melupakan bahawa kita adalah hamba Allah yang kerdil, dilahirkan untuk berbakti kepadaNya, di samping mencurahkan khidmat dan bati kepada masyarakat dengan ikhlas. Saudara-saudari adalah graduan pusat pengajian tinggi yang sentiasa menjadi harapan masyarakat. Masyarakat berkeyakinan penuh bahawa mereka dari golongan seperti saudara-saudarilah yang boleh membimbing mereka, yang mampu membetulkan tanggapan negatif sebilnagan masyrakat terhadap pentingnya pembangunan teknologi dan industrialisasi.

Kita dibesarkan dalam masyarakat, dibantu oleh masyarakat dan akhirnya kembali berbakti untuk masyarakat.

Saudara-saudari para lulusan yang dikasehi sekelian,
Objektif kehidupan dunia kita harus dihubungkaitkan dengan objektif akhirat. 

Adalah tidak wajar sebagai pelajar yang mengaturkan jadual pelajarannya, pengurus dan pekerja yang mengelolakan urusan pekerjaan dan kehidupan hariannya, memisahkan kehidupan dunia dengan kehidupan akhirat, dalam ertikata mementingkan kesenangan dan objektif keduniaan, semata-mata dengan mengesampingkan untuk kebahagiaan di akhirat. Sesungguhnya tindakan sedemikian adalah dalam kemurkaan Allah S.W.T. Al-Qurab menempelak perbuatan seperti itu. 

Maksud Firman Allah:

`...Tetapi kamu (orang-orang kafir) memilih kehidupan duiawi. Sedang kehidupan akhirat adalah lebih baik dan lebih kekal.









(Al-A’alaa: 16-17)

Allah S.W.T. juga mengingatkan hambaNya dengan maksud firmanNya:
’Dan tuntutlah harta kekayaan yang telah dikurniakan Allah kepada kamu untuk pahala dan kebahagian hari akhiran dan janganlah engkau melupakan bahagianmu (keperluan dan bekalanmu) dari dunia.









(Al-Qasyash:77)

Kita juga harus meyedari kepentingan nilai moral dan agama di alam pekerjaan.

Maksud hadith Rasullullah S.A.W.

’bahawa sesungguhnya aku dibangkitkan ke dunia ini adalah untuk menyempurnakan manusia dengan akhlak yang mulia (Al-Quran).

(Riwayat Bukhary, Muslim dan lain-lainnya)
Saudara-sadari sekelian,

Sebagai graduan yang bakal menerajui pimpinan sektor awam dan sektor korporat, persiapan awal saudara-saudari ialah memeliki pengetahuan yang secukupnya serta kesungguhan dan iltizam yang total bilamana berhadapan dengan kejutan budaya kerja korporat yang menjadi teras dan amalan pengurusan dan pentadbiran masa kini, bagi tujuan merealisasikan Wawasan 2020 Kerajaaan Menghadapi budaya korporat seperti yang kita terpaksa alami dan pelajari kini bukan suatu yang mudah. Membudayakan Kualiti Perkhidmatan Awam boleh dipraktikkan dari peringkat universiti dan organisasi peringkat jabatan, fakulti dan unit lagi. Di peringkat kebangsaan Kerajaan telah memulakan”Gerakan Budaya Kerja Cemerlang”. Tetapi Budaya Kerja Cemerlang seharusnya dimulakan di peringkat organisasi dalam perkhidmatan awam seperti universiti. Organisasi dan universiti harus memainkan peranan penting bagi menerapkan amalan kualiti ke dalam budaya korporat dan menjadikan kualiti sebagai prinsip panduan dalam pengurusan  seharian setiap anggota dalam organisasi dengan tidak mengira kategori kumpulan dan peringkat.
Nilai-nilai dan norma-norma yang menjadi teras dan asas kepada falsafah pengurusan sewajarnya diasaskan kepada KUALITI. Kualiti di sini diertikan sebagai suatu keadaan paling baik, unggul, solah, dan menepati kehendak serta memberi kepuasan kepada semua pihak. Misalnya, jika universiti menghasilkan lulusan atau perkhidmatan (pensyarah dan pentadbir), ia mesti berupaya memberi nilai-tambah yang tinggi (value-added) kepada publik sebagai pengguna perkhidmatan.

Kualiti pengurusan membabitkan proses, sistem, kaedah bekerja, sistem perhubungan, keberkesanan komunikasi dan prosedur. Sesebuah organisasi seperti universiti harus mempunyai budaya berkualiti untuk menjadi lebih cemerlang dan ia tidak memadai hanya sebilangan kecil tenaga manusianya yang dinilai cemerlang, dirumuskan bahawa keseluruhan pengurusannya pasti cemerlang atau oleh menjamn produknya iaitu lulusan yang dikeluarkan membawa bersama nilai dan norma serta kualiti kecemerlangan dalam alam kerjaya mereka. Jawapan kepada persoalan ini harus diberikan kerana budaya oraganisasi atau budaya korporat adalah faktor utama yang akan menentukan kemerosotan atau kecemerlangan pengurusan sesebuah organisasi.

Scara ringkas Budaya Korporat boleh diertikan sebagai cara dan tindakan yang dihayati bersama oleh anggota organisasi tertentu. Sesetengah ahli pengurusan menyatakan budaya korporat itu sebagai ”the way we do things around here”. Manakala Budaya merupakan “satu set kefahaman utama yang dikongsi bersama oleh anggota organisasi, bukan hak individu dan bukan kuasa yang boleh menguasai kuasa individu tetapi hak ramai yang diberi kuasa kepada individu mengawasi hak bersama”
Maka dari segi manifestasi, budaya mengandungi perkara-perkara seperti tuturkata, perbuatan dan perasaan yang dikongsi bersama yakni sebagai manifestasi daripada kesefahaman yang sama- sama dianuti. Dari yang demikian itu barulah dapat dibentuk sebuah organisasi yang kukuh dan mantap dalam pengurusannya yang mendapat sokongan dan dokongan total dari setiap diri dalam organisasi.

Bagi mengakhiri ucapan sulung saya ini, sekali lagi saya mengucapkan terima kaseh yang tidak terhingganya kepada pihak pengurusan UTM, Kementerian Pendidikan Malaysia dan junjung kaseh saya juga Kebawah Duli Yang Maha Mulia Baginda Tuanku Canselor yang telah berkenan dengan perlantikan saya ini.
Sekian.

Wabillah Hitaufik Wal Hidayah,

Wassalam Mualaikum Warahmatullahiwabarokatuh.

